
GOUVÈNÈ CUOMO ANONSE PREMYE OGMANTASYON APRE 14 LANE NAN PWOGRAM ÈD POU PEYE 

FRÈ LEKÒL 

 

New York Pral Depase $1 Milya nan Sibvansyon ak Bous Detid pou Etidyan nan Lane 2014 

 

Plis Etidyan ki gen Gwo Nesesite Kapab Kounye a Resevwa Pi Gwo Bourad Lajan 

 

Gouvènè Andrew M. Cuomo jodi a te anonse pou premye fwa apre 14 lane, Eta New York pral ogmante 

bourad lajan pou sibvansyon Tuition Assistance Program (TAP) maksimòm nan. Ak ogmantasyon sa, Eta 

New York distribiye plis pase $1 milya pou sibvansyon ak bous detid pou etidyan New York kap kontinye 

ak edid siperyè yo nan yon kolèj oubyen inivèsite piblik oubyen endepandan nan Eta a. Lane pase, TAP te 

sèvi apeprè 400.000 etidyan atravè Eta a. 

 

“New York te bati sou pwomès opòtinite pou tout moun, epi ak kokenn ogmantasyon ki genyen nan 

Tuition Assistance Program lan n ap ede plizyè santèn milye etidyan jwenn posiblite pou yo gen yon 

edikasyon nivo entènasyonal,” te deklare Gouvènè Cuomo. “TAP ede rann kolèj yo pi abòdab pou 

etidyan atravè Eta a, epi pandan nap fete 40yèm anivèsè li, mwen fyè dèske New York ap envesti nan 

lidè fiti nou yo grasa ogmantasyon nivo sibvansyon ak bous detid yo nan yon chif rekò $1 milya.” 

 

Sibvansyon TAP ki pi wo a pou kounye a se $5.165, ki la pou rezidan Eta New York ki nan nenpòt kolèj 

oubyen inivèsite piblik oubyen prive nan Eta a. Sa reprezante yon ogmantasyon $165 nan sibvansyon 

maksimòm la, ki te $5.000 pou chak elèv depi lane 2000. 

 

Anplis sa, etidyan ki kalifye antanke yon òfelen, timoun ki nan fwaye dakèy oubyen sou pwoteksyon 

tribinal pou rezon pwogram èd finansye etidyan federal yo pral konsidere jounen kounye a kòm etidyan 

depandan pou yo ka detèmine sibvansyon TAP pa yo, sa ki pral kalifye yo pou resevwa sibvansyon 

maksimòm nan. Sa vle di kèk nan elèv ki nan pi gwo nesesite yo pral resevwa $2.140 anplis chak ane. 

 

Ko-lidè Kowalisyon Majorite Sena a, Dean Skelos, te di konsa, “Se te toujou yon priyorite pou Repibliken 

nan Sena a pou yo ede fanmi ak etidyan klas mwayèn kap travay di pou yo peye etid siperyè yo. 

Ogmantasyon sa nan sibvansyon TAP maksimòm nan pral bay kokenn asistans ki esansyèl pou jèn 

etidyan ka rantre nan kolèj, reyalize etid yo ak siksè epi fè karyè yo nan New York.” 

Ko-Lidè Kowalisyon Majorite Sena a, Jeffrey D. Klein, te di konsa, “Se yon envestisman enpòtan nan fiti 

timoun nou yo ki pral san mank bay yo resous finansye yo bezwen pou yo reyisi. Lè nou fè kolèj vin pi 

abòdab, n ap ekipe yon nouvo jenerasyon dirijan fiti ak zouti yo bezwen pou fè konpetisyon nan yon 

ekonomi 21yèm syèk.” 

 

Senatè Kenneth LaValle te di konsa, “Ak fanmi klas mwayèn kap travay di eki ap goumen pou peye etid 

siperyè yo, li esansyèl pou Eta a patisipe tou nan ede jèn moun rantre nan kolèj pou yo ka reyalize rèv 

yo. Mwen te kontan travay ak Gouvènè a ak patenè nou yo nan Asanble a pou ogmante sibvansyon TAP 

maksimòm nan pou ede plis fanmi ankò atravè Eta New York.” 

 

Prezidan Asanble a, Sheldon Silver, te di konsa, “Prepare etidyan pou yo reyisi nan mendèv konpetan 

anpil jounen jodi a vle di fè envestisman esansyèl nan etid siperyè. Ak lidèchip Prezidan Komite Etid 

Siperyè a, Deborah Glick, se te prensipal priyorite Asanble a pou l te jwenn premye ogmantasyon 

sibvansyon TAP la apre 14 lane. Sa pral vreman ede etidyan gen yon diplòm kolèj pi fasilman, epi lè nou 

fè sa, nou envesti nan yon bèl avni pou etidyan nou yo ak pou Eta New York.” 

 

Manm Asanble Deborah Glick te di konsa, “Manm Komite Etid Siperyè yo ak kòlèg nou yo nan Majorite 

Asanble a toujou kenbe yon angajman estab pou yo pèmèt plis moun jwenn bon kalte edikasyon. Nan 

bidjè ane sa, nou fè yon envestisman anpòtan anpil sou fòm sibvansyon TAP ogmante a, pou rann etid 

siperyè pi abòdab pou etidyan ki gen kapasite men ki bezwen èd finansye. Envestisman sa pral ede anpil 

anpil Nouyòkè lite pou yon diplòm kolèj, ouvri pòt la pou etid siperyè epi ede yo jwenn wout siksè a.” 

 

“New York toujou angaje l nan garanti etidyan li yo gen posiblite pou fè etid siperyè nan kolèj,” te 

deklare Elsa Magee, Prezidan Enterimè New York State Higher Education Services Corporation (HESC), 

ajans kap jere sibvansyon ak bous detid New York yo. “Sibvansyon pou peye frè lekòl Eta a bay etidyan 

nou yo ede yo kontinye ak etid yo apre segondè epi mete yo nan yon pozisyon pou yo se manm aktif ak 

kalifye nan mendèv Eta nou an.” 

 

Nan lane 2012-2013, plis pase 372.000 Nouyòkè ki te nan kolèj te resevwa $931 milyon nan lajan TAP 

pou te ede yo peye kolèj yo, sa ki reprezante yon mwayèn $3.049 pou chak elèv. Pou jwenn plis 

enfòmasyon sou New York’s Tuition Assistance Program ak lòt bous detid, sibvansyon ak pwogram 

anilasyon dèt Eta a ofri, vizite sitwèb HESC a sou HESC.ny.gov. 

